
ЎЗБЕКИСТОН РЕСПУБЛИКАСИДА ФАОЛИЯТ КЎРСАТАЁТГАН МУЗЕЙЛАР ТАРИХИДАН  
 (НАМАНГАН ВИЛОЯТИ МИСОЛИДА ) 
ХХ асрнинг сўнги ўн йиллигида Ўзбекистон Республикасида янги жамият қуриш иши янада ривожланиб, мустақиллик деб аталмиш ижтимоий адолат сари интилишнинг амалий натижаси юртимизда қарор топди. Жамият аъзолари қалби, тафаккури ва тасаввурида янгича қарашлар пайдо бўлди. Эркинлик, демократия ва адолат ижтимоий ҳаётнинг барча бўғинларида намоён бўла бошлади.


Ўзбекистон Республикаси Президенти И. Каримов таъбири билан айтганда, “Ҳар биримиздан дунё қарашимиз, онгу тафаккуримизни, сиёсий ва хуқуқий савиямизни юксалтириш, ён-атрофимизда бўлаётган воқеаларга дахлдорлик туйғуларини янада кучайтириш, юрт – мен учун ягона Ватан, унинг бошидан кечираётган қувонч ва ташвишлари – менинг қувонч ва туйғуларим, деб шундай ҳиссиёт билан яшашни талаб қилади![1].



Мустақиллик шароитида жамиятдаги янги ўзгаришларни амалга ошириш жараёнида, жамият аъзолари эркин, демократик тафаккур ва миллий ғоя руҳида тарбиялаш вазифаларини бажаришда музейларнинг аҳамияти каттадир.

Ўзбекистон Республикасидаги музейлар ва тарихий меъморий ёдгорликлар миллатнинг маданий уйғониши, миллий ғояни тарғиб этиш, халқ онгида миллий ғурур ва қадриятларни кучайтиришда, мустақиллик ғояларига содиқлик ҳиссиётини, демократия ва тараққиётга ишончни мустаҳкамлашда муҳим рол ўйнайди. Музейлар нафақат табиат ва жамиятнинг ноёб ҳамда хилма-хил ашёлари хазинаси, муҳим илмий, маърифий-тарбиявий, ижтимоий коммуникациянинг муҳим халқаси ва марказлари ҳамдир.


Республикада мустақиллик йилларида музейларнинг фаолиятини ҳар томонлама ўрганиш ва таҳлил этиш музейшуносликнинг долзарб илмий йўналишини ташкил этади ҳамда ёрқин истиқболини белгилаб беради. 


Музейлар ўзларининг илк пайдо бўлган кунидан бошлаб, ўз замонасининг акс эттирган, ҳар бир даврнинг эҳтиёжларини ифода қилган, қисқа қилиб айтганда замон кўзгуси вазифасини бажарган. Дастлабки шаклланиш даврида маълум бир шахслар учун хизмат қилган музейлар, аста-секин оммавийлашиб борди ва жамият маданиятининг ажралмас бир қисмига айланди.



Ҳозирги кунда «музей» сўзининг бир қатор тушунчалари мавжуд бўлиб, маълум даражада бу феноменнинг мураккаблигини англатади. ХХ аср инсониятга янги типдаги музейларни тақдим этди. Энди буюмларни нафақат сақлаш ва экспозицияга қўйиш, балки уларга хос атроф-муҳитни, турли тарихий-маданий жараёнларнинг лавҳаларини, инсон фаолиятининг турларини кўрсатиш вақти келганлиги англанди.  Очиқ осмон остидаги музейлар пайдо бўлди, уларнинг асосини предметларнинг анъанавий коллекцияси эмас, балки ўзнинг табиий атроф муҳитида намойиш этиладиган, халқ турмушини акс эттирувчи меъморий ёдгорликлар ташкил этди. Шунингдек, асл нусхадаги предметларни эмас, уларнинг нусхаларини намойиш этувчи музейлар ҳам пайдо бўлди [2]. Туркистон Республикаси халқ комиссарлари советининг 1918–йил 19–апрелдаги декрети билан Тошкентда княз Николай Романовнинг мажмуалари давлат мулки деб эълон қилинди. Унинг данғиллама ҳовлиси халқ музейига айлантирилди. Шу декретга асосан Наманган шаҳрининг марказидаги савдогар Ҳамдам Қаландаров дўкони биноси музейга ажратиб берилди. Наманган вилоят ўлкашунослик музейига 1920-йил асос солинган. Музейга 1920-1927 йилларда В.И.Иванов раҳбарлик қилган.

1923-йилнинг сўнгида музей 6 бўлимдан иборат бўлиб, экспонатларнинг сони 770 тани ташкил этди. Музейга 1920-йили3205 нафар, 1923-йилда эса 20339 нафар киши ташриф буюрди. 1922-1927 йилларда музей томонидан илмий ҳарактердаги қуйидаги ишларни амалга ошириш кўзда тутилган:


а) этнография бўлимини маҳаллий аҳолининг кийим-кечаклари билан тўлдириш, уй-рўзғор буюмлари яъни идиш-товоқ коллекциясини тўлдириш. Чуст ҳунармандлари маҳсулотлари эркак ва аёл дўппилари ҳамда пичоқлари коллекциясини бойитиш;


б) Табиатшунослик бўйича коллекцияни тўлдириш мақсадида ёз фаслида вилоятнинг Чуст, Янгиқўрғон ва Косонсой туманларига паходлар уюштириш;


в) Маҳаллий аҳолининг турмуш тарзини ҳунармандчилик санъатини, савдо-сотиқ ишларини, меҳнат фаоллигини акс эттирувчи фотосуратлар кўргазмасини ташкил этиш;


г) Аҳоли ҳадя қилган сопол буюмлар коллекциясини тартибга келтириш;


д) Аҳолидан нумизматикага оид экспонатларни йиғиб олиш ва уларни даврлаштириш ишларини амалга ошириш ва бошқалар [3].

1930 йиллардан кейин музей жамоаси Наманган аҳолисини, айниқса мактаб ўқувчиларини табиатга қизиқишларини ҳисобга олиб, соҳага оид экспонатлар тўплаш ва намойиш этишга эътиборни кучайтирди. «Ўлка географик тузилиши», «Аҳолиси», «Тупроқлари», «Иқлими», «Сув манбалари», «Тоғлари» каби мавзуларда маълумотлар тўпланди.   



Уруш йилларида Москва ҳарбий мусиқий мактаби тарбияланувчилари музей биносига жойлаштирилганлиги учун  вақтинча у ўз фаолиятини тўхтатди. 1945-йил 20-октябрдаги Ўзбекистон ССР халқ комиссарлари Кенгашининг 1766-сонли Қарори билан Наманган вилоят ўлкашунослик музейи Наманган вилоят халқ маорифи бўлимидан Наманган маданий-оқартув муассасалари бўлими тасарруфига ўтказилди [4].


1960-йилнинг 25-январида Ўзбекистон ССР Олий Совети Президуми Фармонига биноан Наманган вилояти тугатилиши муносабати билан вилоят ўлкашунослик музейи ҳам айни вақтда Андижон вилоятига бўйсунувчи Наманган шаҳар ўлкашунослик музейига айлантирилди. 1966-йили ушбу музейга 74019 нафар киши ташриф буюрган. Музей бўйича 518 та экскурсия ташкил этилган. 1966-йили вилоят туманларида кўчма музей фаолият юритган. Ушбу музейни 9108 киши томоша қилган. Кўчма музей экспозициялари бўйлаб 222 та экскурсия ташкил этилган. 1967-йил 1-январда музей иҳтиёрида 22375 та экспонат мавжуд эди [5]. 1967-йил 18 декабрда Ўзбекистон ССР Олий Совети Президумининг Фармонига биноан Наманган вилояти қайта тикланди. Натижада 1968-йилда Наманган шаҳар ўлкашунослик музейи Наманган вилоят маданият бошқармаси тасарруфидаги вилоят ўлкани ўрганиш музейига айлантирилди [6]. 


Наманган вилоят ўлкани ўрганиш музейи илмий муассаса мақомида қуйидаги фаолият турини олиб борган:


- ўлка тарихи ва табиатини ўрганиш;


- ўлка табиий ресурслари намуналарини йиғиш, тарғиб қилиш;


- табиат ҳақидаги илмий билимларни тарқатиш;


- меҳнаткашларни, ёшларни Ватанга меҳр-муҳаббат руҳида тарбиялаш ишларига кўмаклашиш ва бошқалар.



Наманган вилояти партия комитети, вилоят ижроия комитетининг раҳбарлигида 1975 йили майда вилоят ўлкани ўрганиш музейи филиали «Шон-шуҳрат уйи» (Ҳозирги «Хотира ва қадрлаш уйи» музейи) ташкил этилди. Наманган вилоят ўлкани ўрганиш музейидаги аждодларимиз мероси бўлмиш ажойиб, ноёб экспонатларни кўриб, ота-боболаримиз санъатига чуқур эҳтиром туйғулари пайдо бўлади кишида. Айниқса, II-III асрларга мансуб саклар ханжари, VI-VII асрларга доир Турк хоқонлиги даври камон ўқ пайконлари, мунчоқлар ярим қимматбаҳо тошлардан, ёғоч, данак, балиқ умуртқаси ва ҳайвон суякларидан тайёрланган, баъзиларида нақшиндор гуллар солинган, уста кулоллар томонидан кулолчилик чархида, қўлда ясалган идиш-товоқлар ва бошқа шунга ўхшаш қимматбаҳо ёдгорлик, экспонатларнинг бизнинг давримизгача етиб
келиши ва ҳозирги ёшларимизнинг уларни ўз кўзлари билан кўриб, қўллари билан ушлашлари улар қалбида ўша давр тарихига нисбатан ҳурмат ҳисси шаклланишида катта манба бўлиб хизмат қилади [7].
Ўзбекистоннинг мустақилликка эришиши муносабати билан музейлар фаолиятида ҳам янги давр бошланди. Ўзбекистон Республикаси  Президентининг 1998-йил 12-январда “Музейлар фаолиятини тубдан яхшилаш ва такомиллаштириш тўғрисида”ги фармони қабул қилинди.

Кишилар онгида тарихий тафаккурнинг шакллантиришда музей ва хотира уйларининг ўрни беқиёслигини инобатга олган ҳолда Наманган вилояти раҳбарияти  томонидан бир қатор ишлар  амалга оширилди. Жумладан, 1993-йил 28-августда Поп туманида археология музейи барпо қилинди. Шунингдек, 1995-йилда Тўрақўрғон шаҳрида Ибрат уй музейи  қурилди. Ўзбекистон Республикаси маданият  ишлари вазирлиги ҳайъатининг 1996-йил 3-майдаги қарорига асосан Мингбулоқ, Уйчи, Чортоқ туманларидаги ва Косонсой шаҳридаги музейларга “халқ музейи” унвони берилди [8]. Бу ўринда ўлкани ўрганиш музейи алоҳида аҳамият касб этади.  Вилоят ўлкани ўрганиш музейи 2010-йил  ўзининг 90 йиллик юбилейини нишонлади. 

Бугунги кунда Наманган вилоят ҳокимлиги маданият ва спорт ишлари бошқармаси тизимига қарашли 6 та «Халқ музейлари» мавжуд бўлиб, улар Косонсой, Тўрақўрғон, Чортоқ, Янгиқўрғон, Уйчи, Мингбулоқ туманларида меҳнаткашларни, ёшларни ўтмиш анъаналари руҳида Она-Ватанга меҳр-муҳаббат руҳида тарбиялаш борасида катта ишларни амалга ошириб келмоқдалар. Косонсой «Халқ музейи» Косонсой шаҳридаги Маҳдуми Аъзам мақбара мажмуасининг биринчи қаватида жойлашган. Музей 1982–йилда ташкил этилган. Унинг биринчи биноси Жомеъ масжидида очилган бўлиб, 1993–йилдан Косонсой истироҳат боғида фаолият олиб борган, 2007–йил 31–августдан улуғ аллома Маҳдуми Аъзам мажмуасига кўчиб ўтиб, ҳозирда ўша ерда фаолият олиб боради. Музейдаги жами экспонатлар сони 1608 донани ташкил этади. Музей кўргазма залларида қадимий Косон шаҳрининг ташкил топиши, ривожи, ҳунармандчилик санъати, маданияти, Муғ қалъа тарихи, Шўролар даври, Мустақиллик йилларида Косон шаҳри, тумани одимлари, ютуқлари билан таништирувчи экспонатлар жой олган [8]. 
Чортоқ тумани Алихон қишлоғидаги «Халқ музейи»ни ташкилотчиси (музей 1985-йилда ташкил топган) тарихчи, меҳрибон мураббий 1930-йилда таваллуд топган, вилоят музейчиларининг энг тажрибали, кекса сардори, музей фидоийси Каримжон Тошпўлатов ташаббуси билан ташкил этилган. Музей кўргазма заллари ва хазина фондларида жами 1310 дона ўтмиш тарихимизни ҳикоя қилувчи экспонатлар жой олган. Музей кўргазмаларида Чортоқ туманининг муқаддас зиёратгоҳлари, сиҳатгоҳлари, олиму-шоирлари ҳаётини кўрсатувчи ноёб-нодир экспонатлар жой олган [9]. 

Тарих зарварақларини варақлар эканмиз, Тўрақўрғон ҳудудини «Алломалар юрти» дегимиз келади. Шоирлар султони Асириддин Ахсикатий, З.М.Бобур, Шавқий, Ҳайрат Тўрақўрғоний, маърифатпарвар Ибрат сингари аждодларимизнинг жаҳон илму фанига ва маданияти ривожига қўшган ҳиссалари уларга бўлган меҳримизни орттиради. Қадимги Фарғона пойтахти шаҳрининг Тўрақўрғон ҳудудида Сайҳун соҳилида қад ростлагани ҳам ўлка тарихи нақадар узоқ ва бой эканлигидан далолатдир. Бу тарихимизни 1978-йилда ташкил топган «Хотира ва қадрлаш» музейида, «Ибрат уй-музейи» да қўйилган экспонатлар орқали  кўриш билан биргаликда аждодлар меросига бўлган ҳис-туйғуларимиз яна ҳам ортади. Ушбу музейда 1500 га яқин нодир-ноёб экспонатлар кўргазмалардан жой олган.
Уйчи тумани тарихи узоқ-узоқларга бориб тақалади. Чунки, туманнинг Жийдакапа қишлоғининг шундоққина ёнгинасидан «Буюк Ипак йўли»нинг ўтганлиги қадимда Уйчида ҳунармандчилик, савдо-тижорат ишларини юксалишига туртки бўлган. Уйчи тумани «Халқ музейи» 1995 йилда ташкил топган. Ушбу музейда 1300 дан ортиқ нодир-ноёб экспонатлар музейнинг хазина-фонд ва кўргазмаларидан жой олган бўлиб, туман ёшларини ватанпарварлик руҳида тарбиялаш борасида манба вазифасини бажариб келмоқда [10]. 
Янгиқўрғон тумани ўзининг жойлашган географик ўрни билан алоҳида ҳусусиятга эгадир. Табиати ёқимли, сувлари зилол, одамларининг истараси иссиқ Нанай, Мамай, Заркент, Порамон сингари хушҳаво жойларида дам олиш сиҳатгоҳлари, «Наманган олмаси» номи билан машҳур бўлган олма-ю, антик ва ўрта асрларга оид археологик ва меъморий ёдгорликлари билан машҳур. 

Ушбу тарихий манбалар билан 1983 йилда ташкил этилган, 1990 йилда «Халқ музейи» мақомини олган 1840 донадан ортиқ экспонатга эга бўлган музей кўргазма залларида танишиб туман тарихини ўтмишини узоқ ва ранг-баранг эканлигини кўриш мумкин. 

Вилоятнинг энг кекса туманларидан Мингбулоқ (собиқ Задарё) тумани 1952 -йилда ташкил этилган. У Марказий Фарғонанинг асосан қуруқ ва бўз ерларида жойлашган. Туман табиий географик ўрни алоҳидалиги билан ажралиб туради. Ҳудудида Сирдарёдан ташқари Қўқонкўл, Қолгандарё, Тўнғизкўл, Тегирмонкўл каби кўллар мавжуд. Бир сўз билан айтганда Мингбулоқ қадимий Фарғонанинг пойтахти Ахсикент археологик ёдгорлигининг ёнгинасида жойлашганлиги, туман маркази Жомашўй шаҳарчасининг тарихини ҳам узоқ-узоқларга боришини кўрсатади. Туман тарихини, табиатини, аҳолисини турмуш даражасини ва уларни машғулотини ўрганишда 2004 йил ташкил этилган «Халқ» музейининг илмий-маърифий ишлари катта аҳамият кўрсатмоқда. Музейда 1200 дан ортиқ экспонатлар мавжуд бўлиб, улар нодир-ноёб ашёлар туркумига мансуб. 
Тарихда «Буюк Ипак йўли» деб номланган қитъалараро савдо йўли кунчиқар мамлакатларни кунботар мамлакатлари билан боғлаган. Поп туманининг Мунчоқтепа ва Баландтепадаги илмий қазув ишлари Попнинг бу савдо йўлида муҳим ролъ ўйнаганлигини кўрсатмоқда. Кўплаб, ипак матолар, Хитойнинг У-Шу, Кай Юайнъ каби танга чақалари шундан далолат беради. Яна Шомозор яқинидан ўтган «Улуғ йўл» айнан Баланд-тепа яқинидан ўтган. Шундан бўлса керакки, 1989–йилда Мунчоқтепада олиб борилган қазиш ишлари натижасида Ўрта Осиёда ягона бўлган нодир-ноёб ашёлар Мунчоқтепа харобасидан топилиши, 1993–йилда Попда водийда ягона, Республикада иккинчи археология музейи ташкил этилишига сабаб бўлди [11]. Ҳозир Поп археология музейидаги экспонатлар VII-VIII  асрга оид бўлиб, бу ашёлар тарихий қиммати юқорилиги билан алоҳида ҳусусиятга эгадир. 
Бундан ташқари Чуст шаҳрида Мавлоно Лутфиллоҳ истроҳат боғининг ичида Чуст ўлкашунослик музейи, Хаққулобод шаҳрида янги ташкил этилган ўлкашунослик музейи, Наманган туманидаги Тўхтахон Раҳимованинг уй музейи, Наманган шаҳридаги Машраб истироҳат боғида жойлашган «Машраб уй музейи» вилоят мактабларидаги «Мактаб музейлари» хуллас жамоатчилик асосида 100 га яқин «Хотира ва қадрлаш» музейлари шу кунларда фаолият олиб бормоқдалар. Вилоят ўлкани ўрганиш музейи хазинасида 64455 дан ортиқ экспонатлар мавжуд. Шулардан 3 мингтага яқини ноёб ашёлардир. Жумладан, Қорахонийлар, Сомонийлар, Амир Темур ва Қўқон хонлиги даврига оид бўлган тангаларнинг бу ўринда алоҳида тилга олиш жоиз.
Хулоса қилиб айтганда, Наманган вилоятида бугунги кунга қадар ташкил этилган барча музейлар вилоят аҳолисининг маънавий оламини бойитиш билан бир қаторда ёшларни  ватанпарварлик руҳида тарбиялашда асосий восита вазифасини ўтамоқда.  

